
Ku soo Dhowaada Warsidaha AGA! 

Warsidaha AGA waa warside-xilliyeed ay soo saarto Akadeemiye-

Goboleedka AfSoomaaligu (AGA), oo idiin soo gudbiya aqoon isugu jirta 

xog-wadaag, aqoon-wadaag iyo talo-wadaag.  

Warsidahan ujeeddooyinka loo aasaasay waxaa ka mid ah in uu ehela-

da afka, hal`abuurka, dhaqanka, qoraalka iyo aqoon-faafinta ee daafaha 

dunida kala jooga la socodsiiyo hawlaha muhiimka ah ee ku saabsan 

arrimaha kor ku xusan. Warsiduhu wuxuu ururiyaa, kaydiyaana 

dhacdooyinka muhiimka ah iyo waxqabadka arrimaha kore.  

Wixii ah fikrado iyo talobixin ku saabsan sii hagaajinta, hannaaninta iyo 

horumarinta warsidahan aad ayaan u soo dhoweynaynaa.  

Sidoo kale, gacmo furan ayaan ku soo dhowaynaynaa qoraallada ay soo 

gudbiyaan qalinleyda iyo ehelada Af-Soomaaligu. 

       Warsidahani wuxuu ku soo baxaa nuqul daabacan  

iyo mid elektoroonig ah (eeg www.aga.so).  
                Cinwaanka lagala soo xiriirayaa waa Email: info@aga.so 

Waxaan halkan idiinku soo gudbinaynaa labada tirsi 

ee 18aad iyo 19aad oo isku sidkan. Tirsiyadan 

waxay kulansadeen munaasabado iyo xusuuso da-

reen leh. Waxaa ku kulmay toddobaadkii xorriyadda 

oo qiimihiisa iyo farxaddiisa huwan; waxaa kale oo 

dhacay geeri naxdin iyo murugo leh, si gaar ahna u 

taabatay Akadeemiye Goboleedka Af Soomaaliga 

iyo guud ahaanba bahda qalinleyda iyo hal-abuurka 

Soomaaliyeed. 

Toddobaadka xorriyadda 

Waxay ahayd 26 Juun 1960 markii calan Soomaa-

liyeed oo xor ahi ka dul babaday geyiga Soomaa-

liyeed. Hargeysa ayaa sharaf u yeelatay inay noqo-

to goobtii calankaasi ka babbaday. Waa markii Cab-

dillaahii Suldaan “Timacadde” ku geeraaray “kaana 

siib, kanna saar”. 

Shan maalmood dabadeed, waa koowdii Luulyo 

1960, ayaa Muqdishana calankii laga taagay, oo ay 

heshay xorriyaddeedii oo buuxda. Waxay ahayd 27 

Juun 1977, markii Faransiisku ka laalaabtay Jabuu-

ti, ee iyana xornimadeedii ku naallootay. Sidaas 

ayuu toddobaadka xorriyadda Soomaalidu isugu 

beegmay, ka bilowdaa 26 Juun kuna dhammaadaa 

1da Luulyo. 

Toddobaadkani wuxuu kulmiyaa maalmihii xor-

riyadda ee la iska tuuray heeryada gumaysiga. Waa 

farxad iyo raynrayn. Dhanka kalena, waa masuu-

liyad iyo xil fuulay guud ahaanba ummadda, gaar 

ahaanna hoggaankeeda iyo horseedkeeda. Xorni-

madu waa furaha iyo albaabka hanashada nolol 

xurmo iyo sharaf leh, iyo in la gaaro horumar bulsho 

oo dhinac walba ah. Himilo iyo yididdiilo ayaa 

buuxisay dareenka intii maalintaa sharafta u heshay 

inay joogaan calansaarka. Munaasabaddan tod-

dobaadka xorriyaddu waa munaasabad, sannad 

walba, dib loo cusboonaysiiyo himiladaa iyo yi-

diddiiladaas; laysna xusuusiyo xilka inna saaran iyo 

hawsha inna sugaysa. 

Sannadkan toddobaadka xorriyadda waxaa sii bilay 

munaasabadda 50guurada hirgelinta far Soomaa-

lida. Konton sanno ayaa laga joogaa markii la hirge-

liyay far Soomaalida sannadkii 1972.  

Waa munaasabad mar kastaba inna xusuusinaysa 

tallaabo wax-ku-ool ah, oo loo qaaday dhinaca 

aqoonta, cilmiga iyo horumarka bulshada. Waa 

tallaabo marag laga wada yahay faa‟iidadeeda iyo 

waxtarkeeda joogtada ah. Munaasabaddanna 

waxay qurux iyo xurmaba sii huwisay toddobaadka 

xorriyadda iyo guud ahaanba munaasabadaha 

waddaniga ah ee ku jira sannadkan 2022. 

Dabayaaqada 2022, AGA oo kaashanaysa bah-

wadaagteedu waxay qabanqaabinaysaa bar-

naamijyo baaxad leh oo lagu maamuusayo mu-

naasabaddan. 

Geeri Culus 

Geeridu waa xaq wayse kala xanuun badan tahay. 

Muddadii tirsigan waxaa is xigsaday geerida sad-

dex haldoor oo murugo ku reebtay bahda qalinley-

da iyo hal-abuurka, si gaarana u taabatay Aka-

deemiye Goboleedka Af Soomaaliga iyo Naadiga 

Qalinleyda iyo Hal-abuurka Soomaaliyeed ee So-

mali Pen. 

Waxaa godgalay hal-abuurkii weynaa ee marxuum 

Maxamed Ibraahin Warsame "Hadraawi" (1943-

2022) oo sannadihii dambaba iska jilicsanaa. 

Wuxuu Hargeysa ku geeriyooday 18/8/2022. 

Hadraawi wuxuu ka mid ahaa Golaha Talabixinta 

iyo Odayaynta AGA. Shan toddobaad kadib, 

waxaa isna xaqii u yimid marxuum Cabdinaasir 

Yuusuf Macallin Xuseen “Ganey” (q. 1980-2022), 

oo Muqdisho ku geeriyooday 25/9/2022. Waxay 

ahayd geeri lama filaan ah. Marxuumku wuxuu 

ahaa guddoomiyaha Naadiga Somali Pen (Qaybta 

Koonfurta iyo Bartamaha Soomaaliya); isla 

markaana hawlwadeen iyo xubin firfircoon ka ah 

Golaha Fulinta ee AGA. Waxaa labadaba ka 

horeeyay marxuum Siciid Jaamac Xuseen oo ahaa 

qoraa hibo leh; wuxuu London (UK) ku geeriyoo-

day 09/6/2022. Marxuumku muddadii dambaba 

wuxuu ahaa cudur-la-nool iska jilicsan. 

Waa saddex marxuum oo kala culus, kaalin weyna 

innagu banneeyay. Ilaahay haw wada naxariisto. 

Dhammaan ummadda Soomaaliyeedna Samir iyo 

iimaan ha ka wada siiyo. Aamiin  

ERAYGA TIFAFTIRKA 

 

Farxadda Xorriyadda & Xanuunka Geerida 

Waa dhacdooyin, midba midda kale ay ka mug iyo 

miisaan culus tahay.  

Waxa ay ka kooban tahay “10  kammuunood 

(xubnood)”  waa xubno kuu bikaacinaya, xeeld-

heerida qoraagu, ay u leedahay unkidda 

sheekooyinka gaagaaban iyo guud ahaanba 

sheeko-fanneedda.  

Waa qiso gaaban oo si habboon oo habsami leh 

loo falkiyay loona dareeriyay. Waa qiso gaaban oo 

aad ku dhex arki doontid, dhibaatada iyo xakaarka 

ay habluhu maraan kolkii la dacdarreeyo. Waxa 

iyana aan ka madhnayn in ay ragga qaarkii, 

hablaha si ba‟an ugu xadgudbaan. Uurkutaallada 

ka dhalataana ay sababto, aafadii ay Amiina Al-

mufti geysatay iyo kuwo kaba daran. 

Sheekooyinka buuggan oo aan la dhacay sida far-

shaxannimada leh ee loo ilaaliyay xeerarka 

sheekooyinka wanaagsan sida: dhererka weedha-

ha, codadka oo lagu muujiyay hummaagyo soo 

jiidasho leh. Ujeeddada iyo himilooyinka toobiyaha 

dhacdooyinka oo si xeeladaysan isugu xidhan.  

Jilayaasha oo qoraagu si ku habboon oo hal-hel 

leh u tusmeeyay dhiirrigelintooda, astaamahooda, 

shakhsiyaddooda iwm. 

Mullaaxda dhacdooyinka oo ay iyagana ku 

tusmaysay goobta, xilliga, cidda iyo degaanka ay 

sheekadu ka dhacday muuq iyo muunadba. 

Hannaanka isgaadhsiinta oo ay u adeegsatay 

ereyba ereyga uu ka soo jiidasho iyo saamayn ba-

dan yahay, iyadoo ku soo gudbisay farriimo uu 

ruux waliba, fahamkiisa iyo fikirkiisa ku cabbiran 

karo. 

Qurxinta sheekooyinka oo ay u adeegsatay “Maan-

sawir” leh muuqaal iyo dareen fog oo leh xiise iyo 

xasarad joogta ah; oo kugu xidhaya aasaaska ad-

duunka ay dhacdadu ka dhacayso iyo isku 

xidhnaanta dhacdooyinka sheeko walba. 

Buuggan “Ubaxii Murugada: Sheekooyin Gaa-

gaaban” waxa qortay Seynab Xaaji Axmed, 

loona garan ogyahay “Seynab-Ugbaad”. Mad-

bacadda Hiil Press ayaa daabacday 2021. Sida 

aad ka dheehan karto magaciisa, dhiganuhu 

waxa uu ku saabsan yahay sheekooyin xiise iyo 

xadanta leh. 

Buuggan waxaa la odhan lahaa waa dhigane xal 

iyo xusuusin u ah, dhibaatooyin aad iyo aadka 

ugu baahsan gayigeenna Soomaaliyeed. Waxa 

uu ka kooban yahay 224 bog. Haddii aan iftiimiyo 

macnaha tiradan waxa loo yaqaan afka Ingiriisi-

ga “Today, tomorrow, forever” waa ereyo loo 

adeegsado jacaylka waxaana looga jeedaa 

“Maanta, berri iyo weligayba”. Tusaale ahaan: 

maanta, berri iyo weligayba waan ku jeclahay!. 

Macnaha iyo xigmada tiradan iyo dhiganuhu waa 

isku ujeeddo. Waa dhigane laga dheehan karo 

qormooyin nolosha aadanaha ku hareeraysan. 

Ujeeddooyinka badan ee buuggani gudanayo 

waxaa ka mid ah: in xumaha, xishood-darrada 

iyo xeebin la‟aanta qalin iyo qoraal lagu yareeyo. 

In la dhiso, la dhayo lana dhababo garaadka bul-

shada Soomaaliyeed ee ay ku hareeraysan yihiin 

halxidhaalayaasha tirada badan ee bulshada 

ragaadiyay iyo in dhallinyaradu ay ku baraaru-

gaan dhacdooyinka qiirada leh ee gadaashiina 

laga qoomameeyo. 

Buuggani wuxuu kulmiyaa 13 sheeko. Sheekada 

koowaad ee “Ubaxii Murugada” waa sheekada 

sidda magaca dhiganaha e, waxay ka kooban 

tahay “97” bog kolka aad dhinac kasta ka eegto 

“Sagaashan iyo toddoba” waxa aad ka daalaca-

naysaa “falnaqa dareenka, kugu haga tubta too-

san”. Sheekadan oo gudbinaysa dareen aad iiga 

maragfuri doonto kolka aad si deggan u 

dhuuxdo.  

Gorfeynta Buugga “Ubaxii Murugada” 

Milicsiga kooban ee sheekada “Magan” iyo 

sheekada “Gaashaanqaad Habaabay”. Lama 

dhihi karo ruux walba ereyga qoraa, haddii aanu 

milicsigiisu kuu dirin in aad ka bogato, gudahana 

ugu dhaadhacdo. Ila eeg jeldiga danbe ee buug-

ga. 

Xalka dhibaatooyinka oo ay u adeegsatay, labada 

xirfadood ee hal-abuurka adduunku u adeegsado 

xalka dhibaatooyinka.  

Sida: xalka dhibaatada in laguu sawiro, tusaale 

ahaan sheekada “Ubaxii Murugada”. Bal eeg 

xeeldheerida ereyada iyo weedhaha ay ku 

idleysay. “dareenkiisa diirran ayaan isaga dhaqay 

xumihii aan weligay la noolaa. Isagiina waxa uu ii 

soo dhoweystay si gacalo leh. Dareen ku raagay 

ayuu iga dugsaday. Jacayl sannado ku ragaaday 

ayuu jamaadsaday.” Bogga 97aad. 

Xidhitaanka dhacdooyinka oo ah hawsha keliya 

ee soo koobaysa sheekada. Iyada oo tuduc wal-

ba u soo hoorisay sida ay jilayaasheedu u dar-

eemayaan xalka dhibaatada. Ugbaad oo 

adeegsatay afbilayaal aad u togan sida: bogga 96

-aad oo aad ka dhugan karto: “daraadaa baan 

gurigaas ugu xidhnaa. Mawliid ma ahayn saaxi-

ibkayga rumaad ayuu farxaddiisii ku soo ce-

shaday.” 

Sheekada “Gaashaanqaad Habaabay” ee ku 

xardhan bogga 169-aad illaa 174-aad. Waa 

sheeko aad u gaaban oo ah nooca loo yaqaan 

“dhacdo suugaaneed”. Waa sheeko aad ka lallan-

sanayso dhibaatooyin guud oo dalkeenna iyo 

dadkeennaba ka dhex jira. 

Akhristaha maankiisa iyo maskaxdiisa ayaa ka 

maragkacaya, kolka ay dhiraandhirriyaan xeeld-

heerida xigmadaha iyo maahmaahaha aadka u 

badan ee ay sawirayso. Sida: nin geed u buuxo 

ayay gari u go‟daa. Sida qadhaadhka le, yabaalka 

leh ee uu ugu dhaartay. “ 

nin qado haysta, ayaa quraac loogu daraa.” Si-

doo kale “gari laba nin kama wada qosliso.”  

Waa sheeko suugaaneed maalin walba taagan, 

oo aad dareemayso sida ay bulshadu u kala kor 

martay.  

Madaxda dalkana waxa ay faraysaa in ay dalka 

iyo dadka u tudhaan.  

Sheeko maad iyo murtiba leh, ka togo bogagga 

153 ilaa 168, waa sheeko la magac baxday 

“Riyadaan Ballan ku Leenahay”. 

Hannaanka jebinta dhibaatada ee ku qotonta 

xeerka caalamiga ah ee unugga oo ah xirfad 

aanu ruux waliba u hanqal taagi karin, ayay Ug-

baad si farxannimo ku dheehan tahay, sheekada 

ugu bilowday murugo aalaaba laga soo hooriyo 

dhacdada nuxurka sheekada. Waa qoraa aan 

odhan karo waxa ay u qalantaa in lagu 

abaalmariyo, farriimaha joogtada ah ee ay bul-

shada u soo dirto. 

Waxa iyana aan meesha ka maqnayn sheekada 

ku taalla bogagga 99 ilaa 110. Waxa loogu 

magac baxshay “Guur-bursi”. Waxa aan kaa dur-

raamanayaa in aanad ku faambin, kuna 

fududaan ee aad si togan uga buuxsato, ugana 

faa‟iiddo murtida iyo maaxda qoraaga da‟da yar  

ee qormada fiican. Waa haybad in buuggaagu 

sida dhiganahan dheef u leeyahay. 

Sheekadani waa dhacdo aan la dhayalsan karin. 

Waa dhacdo xanuun iyo xoodaamin badan oo 

maskaxda akhristaha si togan ula falgelaysa. 

Waxa ay ku saabsan tahay gabar ugubkeedii 

nasiibku ka hiiliyay, sidii loo feenanayayna iskala 

garan la‟. Danta iyo duruufta waayuhu waxa ay 

ruuxa ku xiraan dabar isasaar ah. Haddaba kolka 

aad ka bogato sheekadan gaaban waxa kugu 

soo dhacaya odhaahda “nabsiga diin baa sida”.  

Sheekada gaaban ee “Illintii Abaaldhaca” waxa 

ay ku xardhan tahay bogga 111 ilaa 118.  

Waxa uu u qoran yahay hab is fasiraya oo aanad 

ku wareerayn ereyadiisa. Hadal yar iyo hawl ba-

dan. Ballanteennu waa akhris ee ku dadaala. 

Ugu danbeyntii, waxa waxa aan “Seynab-

Ugbaad” ku bogaadinayaa kartida, tacabka, to-

gidda iyo tooyashada ereyada, dareerinta iyo 

falkinta, silsiladaha dhacdooyinka oo ay hibo u 

leedahay. Waxaanan xusuusinayaa in ay 

yartahay bulsho sarbeeb, duurxul iyo suugaan ku 

xidhiidhi kartaa amintan aynu joogno, anigoo ka 

codsanaya inay sii waddo qormooyinka 

sheekafanneedda. 

Gabaggabadii, anoo maanka ku haya erayadii 

Balwada ee halkudhegga noqday, ee ahaa “wixii 

qoran baa quruumo hadhee, muxuu hadal qiima 

leeyahay”; isla markaana munaasabaddan ka 

faa‟iidaysanaya, waxaan dhallinyarada leeyahay 

qoraal ma duugoobo e, qalmaanta qaata, oo 

qora afkeenna. 

Raadraacyada gorfeynta  

The everything creative writing book, second 

edition by Wendy Burt-Thomas 2010 

Anatomy of a Premise Line. How to Master 

Premise and Story Development for Writ-

ing Success Jeff Lyons(You?)(2015) 

Secrets of Storytelling. A Creative Writing 

Workbook for Kids Natalie Rompella

(You?)2020 

https://soyouwanttowrite.org/blogs/syww/the-

top-10-tips-for-writing-great-short-stories 

How to write a damn good novel James N. 

Frey 1987 

Buugga aanan weli daabin ee “Halbeegga 

Sheekada” 

W. Q.  

Maxamed Xasan Cabdullaahi 

abwaangeele@gmail.com  

Muqdisho, Soomaaliya  

Waa dhacdo xanuun badan oo beenisay maah-

maahdii ahayd “Abaal raaga rag baa leh, abaal 

ba‟ayna haween baa leh ”.  

waa sheeko gudbinaysa farriimo ka badan buugga 

oo dhan. Waa sheeko maankaaga luli doonta oo 

ku dareensiinaysa samo saymo lagaga hal ce-

shay. 

Waxa iyana aan ka maqnayn dareenka 

dhalinyarada u heellan in ay lammaane yeeshaan 

sheeko uu magaceedu yahay “Xuruufta Jacaylka”. 

Waxa ay ku qoran tahay bogga 165 illaa 168. Waa 

sheeko gaaban oo muujinaysa jacaylka ugubka ah 

hab-bilawgiisa iyo hawaawiga nolosha ee ay dhal-

linyaradu la hirdamayaan. In jacayl la sheegtaa 

waa wax wanaagsan balse waxa ka sii 

wanaagsan in uu dhab kaa yahay oo lam-

manahaagu kaa dareemi karo xeebashada iyo 

xurmada aad u hayso, isha farxad yar oo muuqata 

balse lamahuraan ah. Jacaylka uu u qabaa waa 

sida caleenta dhirta, gu‟ iyo jiilaal isku mid ma aha. 

Wadarba dhacdooyinka sheekooyinka kala duwan 

ee buuggani waa kuwo aad ii xiisageliyay, soona 

jiitay dareenkayga. Waa dhigane aan odhan 

lahaa, ha la barto waa waaya-joog maalinle ah. 

Intaa waxaa dheer buuggani waa buug susunta 

sadaradda iyo hormaynta laga taxadaray oo uu 

wakhti iyo maskax badani galeen. Taas ayaana ka 

dhigtay in uu qiima yeesho.  

Wadarba dhacdooyinka sheekooyinka kala duwan 

ee buuggani waa kuwo aad ii xiisageliyay, soona 

jiitay dareenkayga. Waa dhigane aan odhan 

lahaa, ha la barto waa waaya-joog maalinle ah. 

Intaa waxaa dheer buuggani waa buug susunta 

sadaradda iyo hormaynta laga taxadaray oo uu 

wakhti iyo maskax badani galeen. Taas ayaana ka 

dhigtay in uu qiima yeesho.  

Waxyaalaha uu buuggani aadka ugu fiican yahay 

waxaa ka mid ah in uu ku qoran yahay Soomaali 

badhaxla‟.  

https://soyouwanttowrite.org/blogs/syww/the-top-10-tips-for-writing-great-short-stories
https://soyouwanttowrite.org/blogs/syww/the-top-10-tips-for-writing-great-short-stories
mailto:abwaangeele@gmail.com

Wafdigii Akadeemiye Goboleedka 

ee soo Booqday Xarunta AGA 

Intii u dhexaysay 7-9/6/2022, waxaa xarunta Aka-

deemiye Goboleedka Af Soomaaliga (AGA) ee 

magaalada Muqdisho soo booqday wufuud kala 

duwan, oo isugu jiray wufuud ka kala timid wad-

damada Geeska Afrika iyo dalal ka tirsan qaarad-

da Yurub iyo Maraykanka; waxaana xarunta  ku 

soo dhaweeyay hawlwadeennada AGA oo uu 

horkacayo guddoomiyaha guddiga qabanqaabada 

shirweynaha AGA iyo xuska 50-guurada hirgelinta 

Far Soomaalida Prof. Cabdalla Cumar Mansuur. 

Guddoomiye ku-xigeenka AGA Dr. Cabdinaasir 

Axmed Ibraahim, wakiilka Akadeemiyada ee dalka 

Ingiriiska Prof. C/qaadir Ruumi iyo wakiilka AGA 

ee Maraykanka Macallin Siciid Saalax oo ka mid 

ahaa wufuudda soo booqatay xarunta ayaa 

sheegay in ay ku faraxsan yihiin dhismaha 

quruxda badan ee loo diyaariyay hiilka afka Soo-

maaliga, iyaga oo soo dhoweeyay dadaalka loogu 

jiro taabbagalinta hadafkii loo unkay AGA. 

Booqashadu waxay qayb ka tahay dardargelinta 

hawlaha AGA iyo u diyaargarawga mu-

naasabadda 50-guurada far Soomaalida. 

 

Wafdi ay hogaaminaysay Wasiirka Dhallinyarada, 

Dhaqanka iyo Dalxiiska dawladda Jabuuti Mw. 

Hibo Muumin Casoowe ayaa 7/6/2022 

booqasho ku timid xarunta dhexe ee Akadeemiye 

Goboleedka Af Soomaaliga (AGA) ee magaala-

da Muqdisho. 

Wasiir Hibo Muumin oo ay la socdeen madax  

isugu jirey dawladaha Jabuuti iyo Soomaaliya 

ayaa ku soo wareegay qaybaha kala duwan ee 

uu ka kooban yahay dhismaha xarunta AGA. 

Hadal kooban oo ay wasiiraddu halkaasi ka soo 

jeedisay ayaa waxa ay ku sheegtay in ay ku 

faraxsan tahay booqashada ay ku timid xarunta 

AGA, waxaana ay iftiimisay in ay wax wanaagsan 

qabteen madaxda iyo hawlwadeennada Aka-

deemiye Goboleedka Af Soomaaliga. 

Booqashadu waxay qayb ka tahay booqashooyin 

kala duwan oo lagu gaalaabixinayay dhismaha 

xarunta oo la dhamaystiray dhowaan, diyaarna u 

ah in la furo, laguna hawlgalo. 

 

WARARKA WAXQABADKA AGA  
Wasiirka Dhallinyarada, Dhaqanka 

iyo Dalxiiska Jabuuti oo Booqasho 

ku Timid Xarunta AGA ee Muqdisho 

Guddoomiyaha Gobolka Banaadir ahna Duqa 

Magaalada Muqdisho iyo masuuliin ka tirsan Go-

bolka Banaadir ayaa soo booqday xarunta bishii 

Juun 2022. Waxaa kale oo xarunta soo booqday 

23/8/2022 agaasimaha guud ee wasaaradda 

Warfaafinta, Dhaqanka iyo Dalxiiska ee dawladda 

Federaalka Soomaaliya Md. C/laahi Xayir 

Ducaale. Sidoo kale, waxaa xarunta AGA soo 

booqday safiirka Soomaaliya ee dalka Jabuuti 

danjire Saalad Cali Jeelle. 

Waxaa madaxdan soo dhoweeyay Prof. Cabdalla 

Cumar Mansuur iyo hawlwadeennada AGA.  

Masuuliintaasi ayaa soo indha-indheeyay qay-

baha ay ka kooban tahay xaruntu, ayaa sheegay 

siday ugu faraxsan yihiin, bogaadinayaanna haw-

laha AGA u hayso ummadda Soomaaliyeed. Tan 

iyo markii la dhammaystiray dhismaha xarunta 

AGA, waxaa booqasho sharaf ku yimid masuuliin 

kala duwan. 

Tababbar cinwaankiisu ahaa “Mideynta Habdh-

igaalka Af Soomaaliga”, oo sare loogu 

qaadayay xirfadda & aqoonta hawlwadeennada 

AGA, ayaa 27-28/6/2022 lagu qabtay xarunta 

AGA. Isla tababbarkan ayaa 1/9/2022 AGA u 

qabatay xubnaha Naadiga Somali Pen. 

Tababbarkan, waxaa ka faa‟iideystay in ka ba-

dan 70 xubnood, oo ka kala tirsan waaxaha 

tababbarka, qoraalka, tifaftirka  iyo cilmibaarista 

ee AGA iyo Naadiga Somali Pen. 

Prof. Cabdalla Cumar Mansuur oo ahaa 

macallinkii bixinayay tababbarkaasi ayaa 

sheegay in tababbarada noocaan oo kale ah la 

joogtayn doono, isaga oo ka qaybgalayaasha 

kula dardaarmay inay sii fidiyaan aqoonta ay 

barteen. 

Tababbarradani waxay qayb ka yihiin dadaalla-

da AGA ay ku kobcinayso xirfadda dhallinyarda 

qalinleyda ah.  

Wasiirro, Xildhibaanno & Duqa  

Muqdisho oo Booqasho ku yimid  

Xarunta AGA 

Tababbar ah ‘Midaynta Habdhigaalka  

Af Soomaaliga’ ayaa loo Qabtay  
Xubnaha AGA & Somali Pen 

Naadiyada Akhriska oo soo Booqday Xarunta AGA 

Masuuliinta iyo xubnaha naadiyada akhriska iyo qoraalka ayaa 20/7/2022 soo booqday xarunta 
AGA. Waxaa kulanka ka hadlay Cabdi-majiid Cali Cabdi (Abwaan Jabane) oo ku hadlay magaca 
naadiyada Somali Pen, Hilin-hayaan, Xamar iyo Banaadir, waxaana uu sheegay in ay ka go‟an 
tahay sidii ay u sii xoojin lahaayeen wada shaqaynta AGA kala dhexaysa. Wuxuuna bogaadiyay 
maktabadda AGA, oo uu tilmaamay inay si fiican uga faa‟iidaysan doonaan. 

Buug lagu soo Bandhigay Xarunta 

AGA 

Sidii Akadeemiye-Goboleedka Af Soomaaligu ugu 

shaqo bilowday dhismaheeda cusub, waxaa lagu 

soo bandhigay buugaag kala duwan, oo ay ka mid 

yihiin „Mangalool‟ iyo „5-ta Tiir ee Guusha‟. 

Galabtii Arbacada 20/07/2022, barxadda AGA 

waxay martigelisay kulan ballaaran oo lagu 

faaqidayay buugga „Mangalool‟, oo ah buug 

suugaaneed ay ku urursan yihiin boqol maanso, uu 

qorayna senator Cismaan Abokor Dubbe. Buugga 

„5-ta Tiir ee Guusha‟, ee uu qoray Cabdijabaar Sh. 

Axmed, ayaa isna xarunta AGA lagu soo bandhi-

gay 13/8/2022.  

Kulan aqooneedyadan, oo ay iska kaashadeen 

AGA iyo Midawga Qorayaasha Soomaaliyeed, 

waxaa ka soo qaybgalay dhallinyarada naadiyada 

akhriska iyo qoraalka, qalinley, aqoonyahan iyo 

masuuliin kala duwan, oo ay ka mid ahaayeen 

madax ka tirsan waaxda dhaqanka iyo cilmibaarista 

ee Wasaaradda Warfaafinta Soomaaliya.  

Xuska Maalinta Caalamiga ah ee 

Ciribtirka Akhris/Qoris La‟aanta 

Xaflad lagu maamuusayay maalinta caalamiga 

ah ee akhris/qoris la‟aanta, oo ay soo 

qabanqaabisay Akadeemiye Goboleedka Af 

Soomaaligu, ayaa lagu qabtay xarunteeda 

Muqdisho 8/9/2022. 

Xafladdan waxaa ka soo qaybgalay madax ka 

kala socotay AGA, Naadiga Somali Pen, 

naadiyada akhriska iyo qoraalka, bahda waxba-

rashada iyo waxgarad kale. 

Waxaa munaasabadda ka hadlay masuuliinta 

Najmo Sheekh Maxamuud (Qaran Bila) iyo C/

qaadir Cabdi (Jubba) oo ka mid ah hawl-

wadeennada AGA, waxayna hoosta ka 

xarriiqeen ahmiyadda uu leeyahay ciribtirka 

akhris/qoris la‟aanta iyo sida ay AGA uga go‟an 

tahay taabbagelinta hawshan. Intaasi ka dib, 

waxaa la gudagelay akhris wadareed lagu 

maamuusayay munaasabadda. 

Gabagabadii waxaa ka hadlay Aadan Macallin 

(Aadamo), Saabir iyo Xasan Qaraabo, oo bo-

gaadiyay kulankan iyo guud ahaanba hawlaha 

AGA. 

Buugaag  loogu Deeqay Maktabadda AGA 

Golaha Midowga Qorayaasha, Naadiga Xamar, Naadiga  Banaadir iyo Naadiga Hilin-hayaan, 

qorayaal caan ah iyo aqoonyahanno kala duwan ayaa tiro buugaag ah, oo isugu jira laamaha aqoonta 

ee kala duwan, ugu deeqay maktabadda dhexe ee AGA. Tani waxay qayb ka tahay kobcinta makta-

badda dhexe ee AGA oo ku dhex taal xarunta dhexe ee AGA Muqdisho. 

Duco iyo Allabari loo Samaysay   
Abwaan Hadraawi 

Akadeemiye Goboleedka Af Soomaaliga (AGA) oo 

kaashanaysa Naadiga Somali Pen, Golaha Abwaan-

nada iyo Wasaaradda Warfaafinta Soomaaliya ayaa 

23/8/2022 qabatay kulan ahaa duco iyo Allabari loo 

sameeyay AUN Abwaan Maxamed Ibraahim Warsa-

me “Hadraawi” (1943-2022) oo ku geeriyooday Har-

gaysa 18/8/2022. 

Kulankan ducada waxaa ka soo qaybgalay wasiirro, 

xidhibaanno, abwaanno, waxgarad, dhallinyaro, 

saxafiyiin iyo marti sharaf kale. Waxaa kulanka ka 

hadlay Senator Cismaan Abuukar Dubbe, Xildhibaan 

Seynab Caamir, agaasimaha guud ee Warfaafinta C/

laahi Xayir Ducaale, guddoomiyaha Golaha Abwaan-

nada abwaan Xirsi-dhuux, iyo masuuliinta AGA ee 

Najma Sheekh Cumar, Macallin C/laahi “Gacanka” iyo 

Cabdinaasir Yuusuf Macallin iyo masuuliin kale; 

waxayna ka sheekeeyeen taariikhdii, waxqabadkii iyo 

wanaaggii marxuumka. 

Waxaa goobta lagu soo bandhigay suugaan loogu 

baroordiiqayay marxuumka, Ilaahay ha u naxariisto. 

 

Kulan ah duco iyo xusuus loo sameeyay 

marxuum Cabdinaasir Yuusuf Macallin, oo 

Muqdisho ku geeriyooday 25/9/2022, ayaa 

lagu qabtay xarunta AGA 30/9/2022; waxaana 

ka soo qaybgelay wasiirro, xildhibaanno, 

madaxda bulshada rayidka, naadiyada 

akhriska iyo qoraalka, aqoonyahanno, cu-

lumaa-udiin iyo ehellada marxuumka. 

Qur‟aan akhris iyo duco kadib, waxaa goobta 

ka hadlay masuuliin ay ka mid yihiin: Wasiir-

xigeenka Wasaaradda Ganacsiga xildhibaan 

Cismaan (Daallo), Guddoomiyaha UBR 

Cusmaan Tahliil, Md. Micraaj Axmed, marwo 

Dahabo Sh. Maxamuud, Rooble Qalbi-Taajir; 

waxayna sheegeen in marxuumku ahaa hal-

door naxariis badan, af gaaban, oo cibaado 

badan. 

Marxuun C/naasir wuxuu ahaa guddoomiyihii 

laanta Muqdisho ee Naadiga Somali Pen, 

xubin Golaha Fulinta AGA, xubin firfircoon ee 

bulshada rayidka, bahda saxaafadda iyo 

hawlwadeennada Jaamacadda Muqdisho. 

Duco & Xusuus loo Sameeyay 

Marxuum C/Naasir Yuusuf Macallin 

Duco & Allabari Marxuum Saciid Jaamac Xuseen 

Kulan loogu ducaynaya marxuum Siciid Jaamac Xuseen, London ku geeriyooday 09/6/2022, ayaa 

12/6/2022 lagu qabtay xarunta AGA Muqdisho. Marxuumku wuxuu ahaa qoraa hibo leh, dun 

wanaagsan, dadnimo iyo dad-la-dhaqan leh. Wasiirkii Warfaafinta, Senatar Cismaan Abokor Dubbe 

ayaa sheegay in uu marxuumku ahaa qoraa taariikh fog ku leh bahda hal-abuurka Soomaaliyeed. 

Marxuumku muddaba xanuunka ayuu la halgamayay. Naxariistii Janno Ilaahay hawgu deeqo. 

Prof. Cabdalla Cumar Mansuur ayaa noqday 

haldoorkii 6aad ee barnaamijka Haldoor. Arrint-

an ayaa lagaga dhawaaqay 14/7/2022 xaflad si 

heer sare ah loo soo agaasimay, oo lagu qabtay 

Muqdisho; ayna ka soo qaybgeleen wasiirro, 

xildhibaanno, qalinley, aqoonyahan iyo waxgar-

ad kale. 

Prof. Mansuur waxaa la guddoonsiiyay Kitaabka 

Quraanka, calanka Soomaaliya, billad sharaf, 

ubax iyo qalin. Masuuliinta goobta ka hadlay 

ayaa aad u soo dhoweeyay, una hambalyeeyay, 

xulashada Prof. Mansuur, bogaadiyayna Bar-

naamijka Haldoor. Profku waa cilmibaare, 

qoraa, xeeldheere afka iyo dhaqanka; muddo 

qiyaastii nus qarni ahna hawshan ku soo jiray. 

Macallin Dayax Axmed Iley, aasaasaha iyo 

agaasimaha barnaamijka Haldoor, ayaa 

sheegtay in barnaamijkani u taagan yahay 

dhiirrigelinta haldoorka wax badan taray dad-

kiisa iyo dalkiisa, halkudheggiisuna yahay “qof 

dhintay dhanbaal ma maqlee, dhiirrigeli intuu 

dhexdeenna joogo!”.  Waxaa barnaamijkan la 

soo bilaabay, oo haldoorkii 1aad la maamuusay 

20/8/2018. 

 

Prof. Cabdalla Mansuur oo Noqday 

Haldoorka Soomaaliya  

Bandhigga Buugaagta Hargeysa, tirsigiisii 15aad, 

oo socday muddadii 23-28/7/2022, ayaa lagu soo 

gabagabeeyay magaalada Hargeysa.  

Waxaa bandhiggan la keenay kumanaan buug oo 

intooda badan ay ku qornaayeen afka Soomaaliga, 

waxaana ka soo qaybgelay kumanaan qof oo isugu 

jira qalinley, suugaanyahan, aqoonyahan, waxgar-

ad, iyo marti sharaf kale oo isaga yimid geyiga 

geeska Afrika iyo dalal kale. Wasiirka Wasaaradda 

Warfaafinta Somaliland Md. Saleebaan Cali Koore 

oo bandhiggaasi soo xiray ayaa  sheegay in uu ku 

faraxsan yahay inuu 15 jirsaday bandhiggani. 

Munaasibaddii Xidhitaanka Bandhiggaasi ayaa 

waxa lagu daawaday ciyaar-dhaqameed kala du-

wan iyo heeso ay madasha ka qaadeen Fannaan-

iinta Xiddigaha Geeska oo ay weheliyaan fannaan-

iin kale. 

Bandhigga buugaagta Hargeysa, oo la bilaabay 

2008, waxaa si sannadle ah u soo qabanqaabiya 

Xarunta Dhaqanka Hargeysa oo hoggaamiyo Dr. 

Jaamac Muuse Jaamac. Bandhiggani waa midka 

ugu muddadaba dheer bandhigyada buugaagta 

Soomaalida. 

 

WARAR KALE OO XUSID MUDAN 
Bandhiggii Buugaagta                             

Hargeysa oo Qabsoomay 

Carwada Buugta Soomaalida 2022 ayaa ku qab-

soontay London (UK) 28/8/2022. Carwadan oo 

sannadle ah waxaa si wadajir ah u soo 

qabanqaabiyay Akadeemiye Goboleedka Af 

Soomaaliga iyo Naadiga Qalinleyda iyo Hal-

abuurka Soomaaliyeed (Somali Pen); waxaana 

hormuud ka ahaa wakiilka AGA Yurub Md. C/

raxmaan Maxamed Abtidoon iyo hawlwadeenno 

kale.  

Waxaa goobta lagu soo bandhigay buug isugu 

jirta suugaan, taariikh, diin, sheeko-faneed, dha-

qan, arrimaha bulshada; waxaa si gaara u 

muuqday buugta carruurta loogu talagelay. 

Carwadan, oo ah fursad ay qorayaasha iyo 

akhristayaashu ku kulmaan, ilaa 16 qoraa ayaa 

buugtooda sannadkan ku soo bandhigay.  

Carwadani waxay qayb ka tahay hawlaha wax 

lagaga qabto baahida afka iyo dhaqanka ay u 

qabaan qurbajoogta Soomaaliyeed, gaar ahaan 

dhallinyarada iyo ubadka qurbaha ku barbaar-

aya; iyo sidoo kale, kobcinta qoraalka iyo ereyga 

dhigan. Tanina waa qayb ka mida hawlaha Aka-

deemiye Goboleedka Af Soomaaligu ay mud-

naanta siiso. 

 

Waxaa magaalada Aarhus ee dalka Denmark ka 

qabsoomay  bandhig-dhaqameed socday 

muddadii u dhexaysay 15-20/6/2022. 

Bandhiggan waxaa soo wada qabanqaabiyay jaali-

yadda Soomaaliyeed ee magaalada Aarhus iyo 

Hooyga Raadraaca Dhaqanka iyo Suugaanta ee 

LAASHIN; waxaana ka soo qaybgelay qaybaha 

kala duwan ee Jaaliyadda Soomaaliyeed ee Den-

mark. 

Wuxuu ahaa bandhig-dhaqameed ay Soomaalida 

Denmark ay ku muujiyeen awooddooda hiddo-

dhaqameed oo dhan walba lahayd, Soomaaliduna 

aysan u kala harin. Bandhigga waxaa qayb ka 

ahaa fan iyo suugaan, bandhig buugeed iyo ha-

daljeedinno kala duwan. Waxgaradka iyo aqoon-

yahanka Soomaaliyeed ka sokow, waxaa goobta 

hadallo ka jeediyay guddoomiyayaal iyo wakiillo ka 

kala socday xisbiyada waaweyn ee dalka Den-

mark.  

Xarunta Laashin waxay goobta ku soo bandhigtay 

dhowr iyo labaatan buug oo ay daabaceen; 

waxaana uga qaybgalay hawlwadeenno magac 

iyo maamuus leh oo uu horkacayay guddoomi-

yaha Laashin Md. Xuseen M. Cabdulle “Wadaad”. 

Carwada Buugaagta  
London oo Qabsoontay 

Toddobaadka Dhaqanka Soomaalida 
oo lagu Qabtay Denmark 

Bandhig Dhaqameed ay si wadajir ah u soo 

agaasimeen „Akadeemiyada Cilmiga, Fanka iyo 

Suugaanta‟ iyo „Xarunta Dhaqanka Aw Jaamac 

Cumar Ciise‟, ayaa Muqdisho lagu qabtay 

muddadii u dhexaysay 30-31/5/2022. 

Bandhiggan, oo halkudheggiisu ahaa „sheeko 

wadaag iyo abuurid rajo‟, wuxuu isugu jiray qay-

bo kala duwan, waxaa lagu soo bandhigay 

ciyaar-dhaqameed, aqoon isweydaarsiyo, 

gabayo, sheeko-sheeko iyo cunto Soomaali; 

waxaana ka soo dadweynaha xiiseeya dhaqan-

ka iyo aqoonta, masuuliin iyo marti sharaf kala 

duwan. Waxaa si mug leh uga dhex muuqday 

dhallinyarada. 

Waxaa goobta shahaadooyin lagu guddoonsi-

iyay arday hore loo soo baray qaybaha kala du-

wan ee samaynta agabka dhaqanka, harqaanka, 

cillaan-saarka iyo xirfado kale. 

Bandhiggani wuxuu qayb ka ahaa dadaallada 

loogu ku aadan dhiirrigelinta, dhawrista iyo ho-

rumarinta dhaqanka suubban ee Soomaaliyeed. 

Xaflad si heer sare ah loo soo agaasimay, oo lagu 

daahfurayay buugga „Fan iyo Fannaan: Tixraaca 

Tisqaadkii Fanka Soomaaliyeed‟ ayaa 7/7/2022 

lagu qabtay Hotel Jazeera, Muqdisho; waxaana ka 

soo qaybgelay wasiirro, xildhibaanno, aqoonya-

han, qalinley, hal-abuur, iyo marti sharaf kala du-

wan. 

Qoraaga buugga Md. Cumar Seerbiya oo goobta 

ka hadlay ayaa ka sheekeeyay sooyaalkii qoridda 

buuggan, wuxuuna si guud uga sheekeeyay 

taariikhda fanka Soomaalida. Qoraaga buugga ka 

sakow, waxaa goobta ka hadlay wasiirkii hore Xa-

san Xundubey Jimcaale, xildhibaan Maxamad 

Soomaali, abwaan Barre Maxamed Fiidow iyo ma-

suuliin kale, kuwaasi oo si wadajir ah u bogaa-

diyey buuggan iyo qiimihiisa, ammaanna u soo 

jeediyay qoraagiisa. 

Cumar Seerbiya waa saxafi dadaal badan geliyey 

baadigoobka sooyaalka fanka iyo fannaanka Soo-

maaliyeed. 

 

Bandhig-Dhaqameed Muqdisho     
lagu Qabtay 

Daahfur loo Sameeyay Buugga  
Fan iyo Fannaan 

  

Hoolka Dr. Afrax - Xusuusta Haldoor Xabaal Galay 

Wasaaradda Warfaafinta, Isgaarsiinta & Dalxiiska Puntland ayaa marxuum  Maxamed Daahir Afrax 

ugu magacdartay hoolka shirarka ee wasaaraddaas. Wasiiru-dawlaha Wasaaraddaa Dr. Cabdifatiax 

Nuur (Ashkir), oo ka hadlayay xaflad lagaga dhawaaqay arrintan 21/5/2022, ayaa sheegay in ujeed-

dadu tahay sidii ummadda Soomaaliyeed u xusuusan lahayd haldoorkeeda iyo waxtarkiisa. Dr Max-

amed D. Afrax, (1952-2021), wuxuu tiir adag u ahaa u hiillinta afka hooyo iyo hal-abuurkiisa qoran.  

Sheekada gaabani waxay dooxdaa dhacdo 

weyn oo, aalaaba, ay dulucdeedu ku saabsan 

tahay iska-hor-imaad arbaha sheekada iyo koox 

kale oo ka dhan ah oo lagu magacaabo 

xumaanley.  

Waxay sheekada gaabani fiiro gaar ah siisaa 

arbaha sheekada, facaayilkiisa, xiisihiisa, 

waxayna ku dhammaataa guulaysigiisa ama 

guuldarradiisa, kamana bixi karto sawirrada 

dhacdadaas iyo wixii la xiriira. Arbaha sheekada 

gaabani wuxuu kale oo halkan kula jiri karaa 

waxyaalo kale oo dahsoon sida dabeecadda, 

dareenkiisa, dareen kale iwm.  

Kaaral Gaarbo oo ahaa nin Maraykan ah wuxuu 

sheekooyinka u kala qaybiyay shan jaad oo kala 

duwan: sheeko fal, sheeko jile, sheeko fagaare, 

sheeko fikrad, sheeko dareengujis. 

Marka uu qoraagu curinayo qormo wuxuu di-

yaarsadaa qorshe iyo hoggaan haga markuu 

qoraalkiisa bilaabayo. Qorshahaas oo uu qorma-

diisa ugu kala qaybiyo waaxo, cutubyo, curisyo 

iyo (chapters) curis-dhalaamo, waxaa lagu mag-

acaabaa jaangoynta sheekada. Jaangoyntaas 

waxay tiirar adag ama qalfoofba u tahay dhisma-

ha iyo kala hormarinta qoraalka sheekadaas. 

Tallaabada ugu horreysa ee jaangoynta sheeka-

du waa weedh sugan oo ku salaysan dulucda 

qoraalka. Weedhaas ayuu qoraagu u kala ja-

jabiyaa dhacdooyin yaryar oo loo kala hormariyo 

si suurogal ah. Dhacdooyinkii buu misana u sii 

kala qaadaa fikradaha ay middood walba ka 

kooban tahay. Qaybahaas loo kala jejebiyey 

weedhaas guud, ayaa qoraaga hoggaamiya 

markuu qoraalkiisa bilaabayo.                                                 

Qaybahaas waxaa ka dhexeeya xiriir taxan, 

waxayna go‟aamiyaan inta qoraalkaas hordhac 

noqonaysa iyo inta gabagabo noqonaysa. Marka 

uu qoraagu jaangooyo jaad kasta oo mala-awaal 

ah si uu isugu habeeyo waxa uu raacayaa sad-

dex hab oo kala ah: habaynta filka, habaynta 

meelaynta, iyo habaynta suuragalnimada. 

Habaynta filku waxay qoraalka loo kala hormariyo 

siday u kala fil weyn yihiin, si uu u yeesho xiriir 

macne oo taxan. Dhacdaba tii ay ka hor dhacday 

bay ka hor qorantaa iyadoo xiriir la leh tii ka hor-

reysay iyo ta ka dambaysayba. Xataa weedhuhu 

waxay u kala hor qormayaan siday u kala fil weyn 

yihiin. Tusaale: “Hurdo ayaan iska dareemay, daal

-maskaxeed awgiis, waxaan u luuday dhankii qol-

ka hurdada. Geddi cad baan sariirtii isugu kala 

bixiyay, islamarkiiba khuuraan afka furtay.” 

Habaynta meelayntu waxay danaysaa xiriirka 

meelaha ama degaammada ay dhacdooyinku ka 

curteen iyo kala durugsanaaanta waqtiyadii ay 

dhaceen. Tusaale, Cagaaran waxa ay dhanka 

Nugaaleed ka xigtaa xarunta Gobolka Mudug ee 

Gaalkacayo. 

Habaynta suuragalnimadu waxay iyana da-

naysaa kala hormarinta iyo isku dubbarididda 

fikradaha qoraalkaas suugaaneed ku jira, si ay u 

noqdaan wax maskaxda u cuntami kara oo aan 

gadayn maanka iyo fakarka qofka. Bal u fiirso 

tuducan: “Axmed wuxuu Raxmo, oo uu weligiis 

jeclaa, guursaday markii aabbihiis dhashay”. 

Dabcan, maaha arrin suuragal ah. Waxa ay ka 

fogtahay maangalnimada sidaas darteed qoruhu 

waa in uu aad uga fiirsado sheekada uu soo gud-

binayo. 

Sheekada gaabani waxa ay leedahay xubno ama 

ricirro uu dhismaheedu ka kooban yahay. Xub-

nahaasi marka ay dhismo ahaan is garabsadaan 

waxa ay sameeyaan bandhig suugaaneed mi-

daysan. Waxa ay xubnahaasi isugu jiraan: jilayaal, 

rakib (plot), luuq (tone), luqad, macne, raad-reeb 

(atmosphere) iwm. 

Sida uu qoraagu u kala adeegsado xubnahaas 

ayaa muujisa farshaxannimadiisa qoraal. 

 

 

 

Qoraa Dayax Axmed-Ilay ayaa ka soo koobtay  

Buugga Hab-Qoraalka Sheekada Gaaban bb. 2-
12. 

Ee uu qoray Cabdiraxmaan Cumar Warsame 
“Feegaar” 

Hab-qoraalka Sheekada Gaaban 

KORORSO AQOONTAADA AFKA HOOYO 

“War waa Ina Faarax!” 

Mid odayadii ka mid ah baa saaxiibbadiis la fad-

hiyay ku soo jeediyay. Wuxuu farmuuqay Shar-

maarke Faarax oo tuulada galabta soo gelay. Meel 

fog buug ka arkay, wiilka daallan ee boorsada 

booraysan ku raran. Markii hore, Siciidkii uu 

awoowga u ahaa buu mooday. Markuu ku soo 

dhowaaday, ee uu ka ilbuuxsaday, ayay u caddaa-

tay in uusan ahayn hilibkiisii. Siduu Sharmaarke ku 

aqooday ayaase yaab iyo garasho dheeri ah. Wiil-

ka yar ee safarka ka soo gelay, toban sanno hor-

tood ayuu tuulada ka tacabbiray. Odayadii la fad-

hiyay, markay arkeen rumaysteenna in uu Ina 

Faarax yahay wiilku, ayay odaygii dad aqooni 

qotadheer u wada qireen. 

“War nabad ma sheegtay? Ka warran beledkii? 

Intee maalmood ayaad dhex ku soo jirtay?”  

Weydiimo iyo wareysi ayaa lagu boobay, isagoon 

fadhiisan. Ma jeclayn Sharmaarke in uu fadhiisto, 

waayo, hooyadiis iyo salaanteeda ayuu 

dhererayay. Laakiin, kursi koone qoraxdhaca ma-

khaayadda ka soo jeeday ayuu salka dhigay.  

“Waryaa, waad weynaataye!”  

“Cilmigu, isagaa cimri degdeg leh. Waxa cunug-

gaas yar cirrada ka soo saaray waa waxbarasho 

iyo aqoonkordhis.” Odayadii baa isugu hal celiyay, 

intii shaaha loogu maqnaa Sharmaarke.  

Markuu finjaankii shaaha loogu keenay dhegtiisa 

qabsaday buu isku dayay in uu u jawaabo. Laaki-

in, erayo qurxoon oo uu ku daboolo warcelintiisa 

ayuu iska baadigoobayaa.  

“War maxaad sheegtay?” 

“Belaayo iyo dhibaato ayaan sheegay.” ayuu ku 

gaabsaday. 

Mar qura ayaa lays wada toosiyay, hadalkiisana 

loo foojignaan yeeshay.  

“War maxaad tiri?” 

Intuu koobkii shaaha ahaa iska dhigay ayuu qun 

isu toosiyay. Boorsadii korka ka cuslaysay ayuu 

dhulkuu u quuri la‟aa dhigay. 

“Siday wax u jiraan, bal noo warran!” baa si 

digtoon loo weyddiiyay. 

Nabad „Sheeko Gaaban‟ 

SUUGAANTA & HAL-ABUURKA 

“Adeerrayaal, sidaan dalka ugu soo noqday, dhib 
iyo dhibaato ayaan la kowsaday.” 

“Sharmaarke, haddaad war noo hayso, noo 
sheeg…” 

“Dadkii aan magaalada uga imid, baahi iyo dagaal 
baa ragaadiyay.”  

“Ma dagaal cusub baa jira?” mid baa hortibyey, 
odaygii hadalka gurayayna ka boobay. 

“Dagaal maanta dhashay ma aha, laakiin, waa mid 
maalin kasta jira. Waxaan idaacadaha ka 
maqlayay ayaan indhahayga ku soo arkay. 
Waxaas nolol maaha!” 

Gadaal bay u wada fadhiisteen, markay hub-
sadeen in arrintu ayna dhaafsiisnayn colaaddii 
raagtay ee dalku ku jiray. 

“Waxaan is lahayn, dagaal cusub ayuu og yahay. 
Waxaas waa caadi, weliba caado ummadeed.” 

“Ma colaad baa caadi ah!” 

“Ummaddan, siday ifka u timidba way iska 
jirribnayd.” baa si xogogaalnimo loogu jawaabay. 

*** 

Isagoo ka yaabban hadalladooda ayuu dhabbihii 
gurigooda aadayay cagta saaray, “Maxaa nabad 
ah! Dadku, ma dagaalka ayay nabad u 
garanayaan.”  

Hooyadiis ayaa meel dheer ka aragtay. Way ku 
farxad bururtay.  

“Sharmaarke!” 

Halkii bay salaan iyo isnabdayn isku gacalo-
dhaafsadeen.  

Markuu nastay ayuu aabbihiis soo gelay.  

“Nabad ma sheegtay Sharmaarke?” Faarax baa 
wiilkiisa ula soo dheeraystay.  

Intaannu u jawaabin buu is qabtay. Wuu aamusay.  

“Aabbe, ii warran? Magaaladii sidee lagu ahaa?” 

“Waa lagu ladnaa…” ayuu yiri, “waana lagu dhi-
baataysnaa.” 

Hadalkiisa dambe ayaa odayga dhiillo geliyay.  

“Maxay tahay dhibaatadu, bisinkee!” hooyadiis baa 
kala hormartay.  

“Hooyo, dadku wuu tabaalaysnaa. Abaar iyo 
colaad baa isku garabsaday.” 

Sharmaarke wuxuu is lahaa reerkaagu waa kugu 
raaci doonaan, wayna ku dhegaysan doonaan.  

“Ma dhibaato cusub ayaa jirta!” adoogiis baa 
weyddiiyay. 

“Wax kastoo aan dalkayga ka maqli jiray, way 
jiraan.” ayuu ku kabay warkiisii. 

“Haddaanu dagaal socdaa jirin, waa nabad baa 
lagu jawaabaa.” aabbihiis baa waano ahaan u 
yiri. 

*** 

Ifku markuu ambaday buu arigoodii soo gelay. 
Waxa waday gabadh uu Sharmaarke adeer u 
yahay. Iyada iyo wiil geela jira ayuu walaalkiis 
Dalmar ka dhintay. 

Gabadhii bay is nabdaadiyeen. Yarkiina wuu soo 
dhaqsaday, si xoolaha loo fiidmaalo. 

Fiidkii, markii, oday Faarax mooyee, ardaaga 
reerkii isugu yimaadeen, ayay hooyadiis ku soo 
qaadday, arrintuu Sharmaarke u yimid. Waa in 
loo guuriyo, ina-habreeddiis. Laakiin Shar-
maarke, waxa madaxiisa meeraalaysanayay 
dadka dagaalku nabadgelyo la yahay.  

„Tolow, horta maxaa nabad la yiraahdaa?‟ 

Shaah iyo bun baa lagu soo dhoweeyay. Casha-
du uma dhadhamayn Sharmaarke. Hooyadiis 
buu weyddiiyay:  

“Hooyo, waa maxay nabad?” markii hore way 
qoonsatay su‟aashiisa silloon ee lamafilaanka 
ah. Balse, markay gabadhii yarayd oo arigii 
xerada ku caraafaysa aragtay ayay jawaab 
heshay. Siday u daallan tahay iyo hawsha 
sugaysa ayaa hadalka u sahlay oo isugu duway. 

“Cunugtaas lugaha xun oo ariga si fiican u xer-
aysa, kii xumaana geela soo hooyo, aabbahaa-
na cashada eray la‟aan dhammaysto, ayaa ani-
ga nabaddayda ii ah.” 

Markii ugu horraysay ayuu Sharmaarke, si dhab 
ah u dhoollacaddeeyay.  

Wiilkii yaraa baa isna jawaabta ayeeyadiis la 
yaabay oo jeclaystay in uu isna uu ka jawaabo. 

“Adeer, aniga ma kuu sheegaa, waxay ila tahay 
nabaddu?” 

In uu kan yar, fariid yahay mar hore ayaa loo 
sheegay Sharmaarke, laakiin inuu sidan u dhiir-
ran yahay ma filayn. 

“Adeer, magacaa?” 

“Xarbi” 

Magacii wiilka baa xanaf ku reebay maankiisii 
iska yaabbanaa dhowaalahan.  

“Xarbi, maxay ah!” 

Hooyadiis baa soo dhexgashay:  

“Ma magaciisa ayaa kugu cusub, sow taan kaa-
ga soo warrami jiray.” 

“Waa wiilka kaliya ee aan ka dugsanayo wiilkaygii 
dhintay. Magac u qalma ayaan kaas u garannay, 
anigiyo iyo hooyadiis.” 

Sharmaarke, wuxuu la yaabay dadku, siday dhi-

baatada ula qabatimeen.  

“Adiga, waxa Sharmaarke laguugu bixiyay miyaa 

laguu sheegay?”  

Aabbihiis Faarax baa soo fadhiistay. “Naa cam-

buuladu kharaaraa!” 

“Adeer, magacaygu muxuu ku xun yahay?” Xarbi 

baa mar kale soo gelay. 

“Adeer, adigu waad wacan tahay, laakiin, arrin kaa 

weyn baa meesha taal.” 

“Awoowe, ii sheeg, muxuu magacaygu ka dhigan 

yahay.” 

“Sharmaarke waxa laguugu bixiyay in uu Ilaahay 

kugu shartiro adduunka. Hooyadaa waxay ogeyd 

in aad baxayso.” 

Sharmaarkoo inahaanba fekerayay baa hadalka 

aabbihiis ku soo baraarugay. Xarbina wuxuu aad 

uga fekeray magaca adeerkiis. 

“Adeer, anigu, horta cilmi sidaada oo kale uma 

baran oo ma garanayo, in aan saxahanay iyo in 

kale, laakiin nabadi waa xoolaheenna oo xerada 

ku dhan.” 

“War naga aamus, waxaas nabad lama 

yiraahdee.” Yuusa baa walaalkeed ku canaanatay. 

“Adeer, adna maxay nabad kula tahay?” Shar-

maarkaa weyddiiyay Yuusa. 

Afkay gacanta saaratay, xishood iyo jahli aawa-

dood.  

“Intaas xoolo ayuu ku leeyahay! Aabbihiis baa 

sidaas u xoolo-jeclaa.” Oday Faarax baa markiisa 

Xarbi dhaliilay. 

Xarbi, gogoshiisii ayuu raadsaday, Sharmaarkana 

waxa loo diyaariyay, meeshii uu seexanayay. 

“Markaad daalgoyso ayaad nooga warramaysaa 

cilmigaad soo baratay, haddase, seexo.” 

Hooyadiis baa amar ahaan u tiri. 

“Nabadgelyo.” aabbihiis baa sagootin iyo soobari 

ugu yiri. 

W.Q. 

 Seynab Xaaji Axmed “Ugbaad” 

Hawlgalka AGA (Mission) 
Ilaalinta afka hooyo, iba-furka hal-abuurkiisa  

iyo turxaan-bixinta adeegsigiisa, qoraal iyo qawlba;  
iyo inuu Af-Soomaaligu noqdo afka rasmiga ah  

ee maamulka iyo waxbarashada geyiga Soomaalida. 

Akadeemiye-Goboleedka AfSoomaaliga 
Akadeemiye-Goboleedka AfSoomaaligu (AGA) waa xarun 
aqooneed loo abuuray daryeelka iyo horumarinta Af-
Soomaaliga iyo hal-abuurkiisa suugaaneed. Waa madal ay 
ku bahoobeen dalalka Geeska Afrika ee Soomaalidu degto, 
AfSoomaaligana lagaga hadlo. 

AGA waxaa lagu asaasay dalka Jabuuti bishii Juun 2013. 
Xarunteedu waa Magaalada Muqdisho, waxayna laamo ku 
leedahay Magaalooyinka waaweyn ee Geeska Afrika iyo da-
lalka qurbaha ee ay aad u joogaan Soomaalidu. 

Bare Sare Cabdalla Cumar Mansuur 

Haldoorka 2022 


